
Ялон

Йӧскалык библиоте-
каын ортчиз писа-
тельёсты но журна-
листъёсты Василий 
Михайловез но Евге-
ний Афонинэз буре 
ваён «Туриос дор пала 
лобыку...» ужрад. Туэ 
та дано гожъясьёслы 
100 арес тырмысал.

Дораз данъяло
Улонзылэсь бадӟым 

люкетсэ Василий Михай-
лов но Евгений Афонин 
сӥзизы «Советской Уд-
муртия» (та дыре «Удмурт 
дунне») газетлы. Василий 
Михайлович 20 ар валтӥсь 
редакторын ужаз, Евгений 
Григорьевич 25 ар корре-
спондент но гурт удысъя 
отделлэн кивалтӥсез вал. 
Соослэсь улон сюрессэс, 
творчествозэс тодэ ваён 
понна ик библиотекае 
люкаськылӥзы ӵыжы-
выжыоссы, соосын артэ 
тыршем адямиос, шаерчи-
ос, студентъёс.

Ужрадэз нуиз «Удмурт 
дунне» газетлэн туннэ 
нуналлы валтӥсь редак-
торез Елена Миннигара-
ева. Пумиськонэз  усьтӥз 
В. Михайловлэн вордскем 
гуртысьтыз — Пичи Пурга 
ёросысь Выль Мӧньяысь  — 
«Выль ӟардон» коллектив. 
Гуртоос туж данъясько но 
сӥлы каро Василий Михай-
ловез. 100 ар тырмонэзлы 
сӥзьыса, Выль Мӧньялан 
ужрад ортчытӥзы. Шко-
лаысь удмурт кылъя 
дышетӥсь Лидия Воронцо-
ва верамъя, нылпиос дано 
муртсылы сӥзем докладъ-
ёсын пыриськыло конфе-
ренциосы.

Василий Михайловлэн 
ужан сюресэз туж узыр вал. 
«Советской Удмуртиын» со 
1951-тӥ арын ужаны кут-
скиз, берлогес редакторлэн 
воштӥсез, кыл кутӥсь се-
кретарь луиз. 1959-тӥ арын 
В. Михайловез юнматӥзы 
УАССР-ысь культурая ми-
нистрлы воштӥсе, 1960-тӥ-
1965-тӥ аръёсы со министр 
вал. Бӧрысь берытскиз га-
зетэ, «Советской Удмурти-
ен» 20 ар кивалтӥз, со сяна, 
КПСС-лэн Удмурт обкомез-
лэн бюрояз бырйылэмын 
вал.

— Тодӥськом вал, газе-
тын ужан вакытаз Василий 
Михайлович ужасьёсыз азе 
чурыт куронъёс пуктылӥз, 
дисциплинаез зол возиз. 
Соин монэ, «Удмурт дунне-
лэсь» нырысетӥ нылкышно 

редакторзэ, со шумпотыса 
ӧз пумита. Но уже пӧрме 
шуыса валамез бере тыбы-
рам вешамез вань, — тодаз 
вае Йӧскалык прессалэн 
юртэзлэн кивалтӥсез Зи-
наида Рябинина. — Васи-
лий Михайлович 90 арлэсь 
кема улӥз, солэн кулытозяз 
ваньмыз радъямын вал: 
шайвылэ 2 инты басьтэ-
мын, чакламын, кыӵе ога-
зеяськон соосты чакласа-
утялтыса возёз.

Узыр кыл тӥрлык
Евгений Афонин ворд-

скемын Глазов ёросысь 
Выльгуртын. Начар улонэн 
йырин вордскем палъёсысь-
тыз со 15 аресказ кошконо 
луиз. Нырысетӥ дипло-
мезъя — кунсьӧр кылъёсъя 
дышетӥсь. Пичи Пурга ёро-
сын потӥсь «Ударник» га-
зетлэн редакторез вал. Вылӥ 
парт школаын дышетскыкуз, 
1951-тӥ арын, сое арест улэ 
басьтӥзы. 58-тӥ статьяя ян-
гыше уськытэмзы бере 4 
арзэ пытсэт сьӧрын пукиз. 
Шонере поттэмын но моз-
мытэмын вал. «Удмуртия» 
издательствоын ужаз, «Кол-
хозная правда» газетлэн ре-
дакторез вал. 1957-тӥ арын 
«Советской Удмуртие» гурт 
удысъя отделэ литсотрудни-
ке кариськиз. Пенсие поты-
тозяз, Евгений Афонин гурт 
удыс сярысь гожъяз.

— Василий Михайлович 
но Евгений Григорьевич туж 
ваче пумит адямиос вал. 
Огез — лымшорысь, муке-
тыз — уйпалась. В. Михайлов 

удмурт, Е. Афонин ӟуч. Огез 
котьку кивалтӥсь, мукетыз 
— литраб (соку корреспон-
дентъёсты озьы нималля-
зы). Но Евгений Григорьевич 
берло гинэ газетысь отделэн 
кивалтӥсь луиз. Кыкназы но 
ортчемын Быдӟым ожез. 

Тодмо вал, В. Михайлов 
огдыре Е. Афонин дорын ку-
нокуаын но улэмын шуыса 
— уго Евгений Григорьевич-
лэн Ижын аслаз коркаез вал. 
Но ӵемысь та воргоронъёс-
лэн кусыпсы туж ӟырдалляз, 
— тодаз вайиз «Удмурт дун-
не» газетлэн азьвыл редак-
торез Алексей Шкляев.

В. Михайловлэн но 
Е. Афонинлэн удмурт ли-
тератураын интызы ся-
рысь вераз филология 
наукаосъя кандидат Алек-
сандр Шкляев:

— Василий Михайлов-
лэн кыл тӥрлыкез туж 
узыр — ӵошатыны луоно 
удмурт классиклэн Миха-
ил Петровлэн кылыныз. 
Мон  малпасько, со туж ӟеч 

 писатель луысал, уго «Натӥ» 
поэмаез, веросъёсын но 
очеркъёсын «Гуртэ сюрес» 
книгаез вылӥ дунъямын 
вал, но Василий Михайло-
вич ассэ партийной ужлы 
сӥзиз.

Евгений Григорьевич 
сярысь верано ке, туж жа-
лясько, азьвыл соин матысь 
тодматскыны ӧз кылды шу-
ыса. «Йырмурт» повестьсэ 
лыдӟыса гинэ, валай, мар 
пыр ортчемын адями. Пай-
ми узыр кылызлы: Евгений 
Григорьевичез ӟуч выжы-
ысь шуо, нош гожъяськоназ 
кыӵе быгатыса кутэмын уй-
пал диалект

Чылк-чылк 
рукописьёс

Евгений Афонинлэн 
ужын зэмос профессионал 
луэмез сярысь вераз жур-
налист Иван Лебедев, уго со 
гурт удысъя отделын ужаны 
кутскемын.

— Евгений Григо-
рьевич вань улытозяз 

 дышетскиз. Кунсьӧр кылъ-
ёсты тодэ вал, зоотехни-
ке дышетскиз на. Сое бы-
дэс республикаысь колхоз 
кивалтӥсьёс тодылӥзы 
— данэз туж вылӥын вал. 
Со дыре ик Евгений Гри-
горьевич быгатылӥз мурт-
лэсь ужзэ дунъяны, ӧз 
бадӟымъяськылы. Кылся-
рысь, рукописьёсыз чылк-
чылкесь вал — марзэ ке 
тупатэ ке, вылаз векчи по-
лоска бумага ляке, выльысь 
гожтэ. Гожмам, наштам ру-
кописьёссэ машинисткаос-
лы ӧз сётъялля.

Евгений Афонинлэн ны-
лыз Маргарита Евгеньевна 
вераз:

— Солы трос шуг-
секытъёс пыр ортчоно 
луиз: сютэм улон, война, 
лагерь. Но сюлмыз ӧз измы, 
кӧтӝожен ӧз улы. «Книгазэ 
кузьмакуз, гожтӥз: «Нылы, 
аламазэ, кулонэз сямен ик, 
вормыны уг луы. Та сярысь 
тодыса вылысь, тон тыр-
шы ӟечсэ гинэ кизьыны. Со 
гинэ юрттоз асьмелы вор-
мыны сюлэм измонэз. Шуд 
но тазалык тыныд».

Тодэ ваёнъёссэ вераз 
Василий Михайловлэн 
Орина сузэрезлэн пиезлэн 
пиез — Георгий Алексеев. 
Со пусйиз, дядя Вася туж 
сюлмаськиз, нылпиос ӟеч 
мед дышетскозы шуыса, 
бурдъяны быгатӥз.

Ужрад туж шуныт орт-
чиз. Фронтовикъёсты 
буре вайыса, Быдӟым 
ожлы сӥзем кылбуръёсты 
лыдӟизы Пичи Пурга ёро-
сысь Выль Мӧнья школаын 
дышетскись Ангелина Ни-
китина, Удмурт кун уни-
верситетысь студентъёс 
Влад Сурчаков но Веро-
ника Капралова. Синвуэз 
пызьыртӥзы архивъёсын 
утиськем видеоужъёсысь 
люкетъёс но.

________

Елена СКВОРЦОВА

Буре ваён

Тыршы ӟечсэ гинэ кизьыны...

Евгений Афонинлэн нылыз 
Маргарита Мальцева.

Василий Михайловлэн Орина сузэрезлэн 
пиезлэн пиез Георгий Алексеев.

